
 Raul, zer moduz Mundukideko 
lehendakari gisa?

Oso ondo. Ez dit dedikazio handirik eskatzen, 
baina, hemen daramatzadan hilabeteetan, 
aukera izan dut gauzak ikasteko eta gai 
batzuetan aktiboki parte hartzeko.

  Horregatik abiatu zen ULMAn “minutu 
bat egunero” kanpaina?

Bai, horrela da. Kanpainari ekiteko 
prentsaurrekoa egin ostean, Oñatiko 
ULMA guztietan aritu gara, 10 astez, urritik 
abendura, “minutuak” lortzen.

 Eta zenbatek eman du bere eguneroko 
minutua ULMAn?

Gaur egun 11 pertsona dira.

 Hori gutxi da, ala?
Bai, kopurua uste genuena baino dezente 

txikiagoa da, baina kanpaina oraindik zabalik 
dago.

 
 Zure ustez, zergatik lortu dira emaitza 

hain kaskarrak?
Ez dakit, bada, beharbada horrelako gaiak ez 

zaizkigulako interesatzen, edo aspertzen hasita 
gaudelako hainbeste kanpaina solidariorekin. 
Uste dut, orokorrean, horrelako gaiek eragin 
txikia dutela gugan. Baina, bestalde, egia da 
pertsona askok egiten dituztela ekarpenak edo 
asko daudela  inplikatuta hainbat erakundetan.

 Kanpaina ikusi ez duenarentzat, laburpen 
txiki bat egiterik bai?

Kontua da zure soldatatik kopuru txiki 
bat ematea, Mundukidek bere programak 
munduko inguru behartsuetan garatzen jarrai 
dezan.

 Kopuru txikia diozu, baina zenbatekoa, 
adibideren bat?

Eguneko minutu bat zure soldataren %0,2 
da. Ez dugu %0,7 ospetsua ere eskatzen, nahiz 
eta badagoen nahi beste minutu ematea.

Adibidea jartzeko, norbaitek hilean 2.000 
euro garbi irabazten baditu, eguneko minutu 
bat 4,17 euro izango lirateke hilean.

 Zer esango zenioke hau irakurtzen ari 
denari, animatu dadin?

www.minutubategunero.org webean ariketa 
hori egiteko kalkulagailua dago. Jendea 
animatu nahi dut gutxienez proba egin 
dezaten.

Gu pertsona pribilegiatuak gara munduan 
oso baldintza onak dituen inguru batean bizi 
garelako, baina hor kanpoan premia gorrian 
bizi dira eta desberdintasun handiak daude.

Gobernuei eta beste erakunde batzuei gauza 
asko eskatzea dugu, baina beti dago zerbait 
gutako bakoitzak egin dezakeena. Adibidez, 
orain badago aukera SMS mezu bat bidaltzeko 
28014ra, MUNDUKIDE berbarekin, eta, 
horrela, mezuko 1,20 euro eman Mundukidek 
Mozambiken duen proiektuari laguntzeko.  
Izan ere, ez dugu ahaztu behar, gutxien dutenei 
laguntzea dela gure eredu kooperatiboaren 
oinarria.

 Jo dezagun ULMAko langile guztiek 
ematen dutela minutua, Mundukidek zer lor 
lezake ekarpen horrekin?

Horrelako ekarpen batekin Mundukidek 
laguntza emango lieke Balama eta Namunoko 
(Mozambike) komunitateetako 3.000 familia 
baino gehiagori, euren nekazaritza ustiategiak 
martxan jarri, behar dituzten baliabideak 
eskaini eta labore bakoitzerako teknika 
egokienak erakusteko.

Guztira 700 hektareako lursailak familia 
horien eskura jarriko liratekeenak eta 
urtebetera elikagaiak ekoizteko moduan 
egongo liratekeenak.

Atal honetan egunean jarri nahi zaitugu zure Fundazioak egiten 

duenari buruz, ULMA osatzen dugun pertsonekin lankidetzan, 

gizartea eredu gizatiarrago eta iraunkorrago batera eraldatzeko 

dugun konpromisoa gauzatzeko modu gisa.

 Ariketa egiten jarraituta: ULMAko langile 
guztiek soldatatik %0,7 emango balute… 

Bada, orduan, adibidez, Brasilen dauden 334 
kokalekutan hiru urtetan egin liteke lan. Han 
26.748 pertsona bizi dira eta prestakuntza 
emango genieke euren kooperatiben 
kudeaketa hobetzen laguntzeko. 6.000 
bazkide dira, gizonak zein emakumeak, eta 
arroza, esnea, barazkiak, haragiak, haziak… 
ekoizten dituzte. Gure laguntzarekin 
produktibitatea haziko litzateke eta euren 
produktuak gehiago saltzeko aukera izango 
lukete. Emakumeen eskubideak ere indartuko 
lirateke. 

 Orain ULMA Fundazioak beste era batera 
laguntzeko aukera eskaintzen du, esperientzia 
solidarioa bizitzeko bidaia ahaztezina eginda. 
Kontaiguzu:  

Uste dugu horrelako esperientzia bat 
bizitzea oso aberasgarria dela, pertsona horrek 
bizitzan inoiz ahaztuko ez duena. Era ona 
da kontzientzia hartzeko. Askok izan dute 
noizbait bidaia solidario bat egiteko gogoa, 
baina ez dute azken erabakia hartu edo ez 
dakite nola egin. Orain ULMA Fundazioak bere 
bazkideei hainbat aukera eskaintzen dizkie, 
esperientzia solidario bat bizi eta ekarpena 
egin dezaten munduko hainbat programa eta 
lekutan.

 Zein profil izan beharko luke horretarako 
pertsona egokiak?

Eskaintzeko hainbat proposamen daudenez, 
kontua da interesa duen pertsona bakoitzaren 
profil profesionala ikustea, aztertzea zer 
ekarpen egin dezakeen joan nahi duen tokian 
eta nola uztartzen den Mundukidek dituen 
beharrekin. Dena zabalik dago, orain pieza 
guztiekin puzzlea osatzea da kontua. Beste 
aukera bat izango da egun batzuetako bisita 
egitea, lan zehatzik gabe eskatu gabe eta 
interesatuak duen profil profesionala edozein 
dela ere.

Gizarte pribilegiatua

ULMA Fundazioa

 Eta Fundazioak nola lagunduko du bidaia 
horretan?

Unea iristen denean, hori Mundukide, 
pertsona interesatua eta ULMA Fundazioaren 
artean adostuko dugu. Lehen esan dudan 
bezala, aukera desberdinak egongo dira eta 
kontua izango da eseri eta berba egitea.

 Norbaitek interesa balu, zer egin beharko 
luke? 

Elkarrizketa hau aprobetxatu nahi dut 
esateko norbaitek interesa badu jar dadila 
ULMA Fundazioarekin harremanetan, inolako 
konpromisorik gabe.

- Helbide elektronikoa: fundacion@ulma.
com 

- telefonoa: 943 250 300.
Hitz egin ondoren, saiatuko gara aukerarik 

egokiena lotzen. 
Azken erabakia hartzeko tartea egongo da, 

beharrezko informazioa eduki eta hausnartu 
ondoren.

Nahiko genuke, apirilerako, mahai gainean 
proposamen zehatzak izatea eta interesatutako 
pertsonak erabakiak hartzen egon ahal izatea.

*1,20€/sms

MUNDUKIDEk Mozambiken duen 
proiektuaren aldeko dohaintza osoa


